
OLIY TA’LIM MUASSASALARI MEDIA IMIJINI 
KAPITALLASHTIRISHNING MOLIYAVIY 
MEXANIZMLARINI TAKOMILLASHTIRISHDA 
YANGI YONDASHUVLAR

Nazarov G‘ulom Akmal o‘g‘li
Toshkent davlat iqtisodiyot universiteti
Mustaqil izlanuvchisi, PhD

Annotatsiya. Maqolada oliy ta’lim muassasalarining media imijini shakllantirish va uning moliyaviy ta’minotini 
takomillashtirishga qaratilgan asosiy ilmiy yo‘nalishlar asoslab beriladi: media imijni nomoddiy aktiv sifatida kapitallashuv 
mexanizmi, resurslarni maqsadli taqsimlashga qaratilgan integral imij indeksi, investitsiya rentabelligini (ROI) ta’minlovchi 
samaradorlikka asoslangan budjetlashtirish hamda shaffoflik va risklarni baholovchi “Smart-budjet” adaptiv mexanizmi 
taklif etilgan. Ushbu yondashuvlar oliy ta’lim muassasalarining media makonidagi institutsional nufuzini oshirish va 
moliyaviy barqarorligini mustahkamlashga xizmat qilishi tadqiq qilingan.

Kalit soʻzlar: oliy ta’lim, media imij, moliyaviy ta’minot, nomoddiy aktiv, kapitallashuv, investitsiya rentabelligi (ROI), Smart-
budjet, raqamli kontent, institutsional nufuz, adaptiv mexanizm.

Abstract. The article substantiates the main scientific directions aimed at improving the financial support for the formation 
of the media image of higher education institutions: the mechanism of capitalizing the media image as an intangible asset, 
the integral image index for targeted resource allocation, performance-based budgeting providing return on investment 
(ROI), and the “Smart-budget” adaptive mechanism based on transparency and risk assessment. The proposed 
approaches serve to enhance the institutional reputation of universities in the media space and strengthen their financial 
stability.

Key words: Higher education, media image, financial support, intangible asset, capitalization, return on investment (ROI), 
Smart-budget, digital content, institutional reputation, adaptive mechanism.

Аннотация. В статье обоснованы основные научные направления, направленные на совершенствование 
финансового обеспечения формирования медиа-имиджа высших образовательных учреждений: механизм 
капитализации медиа-имиджа как нематериального актива, интегральный индекс имиджа для целевого 
распределения ресурсов, бюджетирование, ориентированное на результат и возврат инвестиций (ROI), а также 
адаптивный механизм “Smart-бюджет”, основанный на прозрачности и оценке рисков. Предложенные подходы 
служат повышению институционального авторитета вузов в медиа-пространстве и укреплению их финансовой 
устойчивости.

Ключевые слова: Высшее образование, медиа-имидж, финансовое обеспечение, нематериальный актив, 
капитализация, рентабельность инвестиций (ROI), Smart-бюджет, цифровой контент, институциональный 
авторитет, адаптивный механизм.

K I R I S H
Ta’lim xizmatlari bozorining globallashuvi va raqamli iqtisodiyotning institutsional shakllanishi sharoitida oliy 

ta’lim muassasasi (OTM) imiji subyektiv axborot mahsuloti darajasidan universitetning iqtisodiy barqarorligini 
ta’minlovchi va uning bozor qiymatini belgilovchi “nomoddiy aktiv” darajasiga ko‘tarildi [1]. Zamonaviy iqtisodiy 
paradigmada ijobiy media imij nafaqat axborot maydonidagi nufuzni, balki to‘g‘ridan to‘g‘ri abituriyentlar oqimini 
generatsiya qiluvchi, demakki, OTMning xususiy kontrakt tushumlari hajmini va moliyaviy diversifikatsiyasini 
belgilovchi strategik resurs hisoblanadi [2]. Shu bois, media faoliyatga yo‘naltiriladigan moliyaviy resurslarni 

an’anaviy ma’muriy xarajatlar toifasidan chiqarib, ularni yuqori multiplikativ samara beruvchi investitsion aktiv 
sifatida boshqarishning ilmiy-metodologik yechimlarini ishlab chiqish obyektiv zaruriyatga aylandi.

O‘zbekiston oliy ta’lim tizimida bosqichma-bosqich joriy etilayotgan moliyaviy mustaqillik mexanizmlari imij 
siyosati uchun mablag‘ ajratishning qat’iy normativlari va natijaviylik ko‘rsatkichlarini (KPI) belgilash ehtiyojini 
yuzaga keltirdi. An’anaviy marketing kommunikatsiyalari o‘zining tarqatish kuchi va ta’sir doirasini yo‘qotayotgan 
bir sharoitda, raqamli ekotizimlar (SMM, algoritmlashtirilgan targeting, kontent-marketing) orqali institutsional 
brend yaratish tamoman yangi, adaptiv moliyaviy modellarni talab etadi.

Mazkur maqola media kontent yaratish va uning translyatsiyasi uchun ajratiladigan mablag‘larning 
iqtisodiy qaytimini (ROI) baholash mexanizmini yaratishga yo‘naltirilgan bo‘lib, bu OTM budjet mablag‘larining 
maqsadli va yuqori samarali sarflanishini kafolatlaydi. Milliy universitetlarning xalqaro akademik reytinglarga 
(QS, THE, Webometrics) integratsiyalashuvi bevosita ularning global media makonidagi ochiqligi va raqamli 
faollik koeffitsiyentiga bog‘liqdir.

Media imijni moliyalashtirish tizimini takomillashtirish orqali universitetning institutsional jozibadorligi ortishi 
quyidagi iqtisodiy imkoniyatlarni kengaytiradi. Media imijni OTMning strategik moliyaviy aktivi sifatida boshqarish 
universitetning raqobatbardoshligini ta’minlash va uning iqtisodiy mustaqilligini yangi sifat bosqichiga olib 
chiqishning fundamental asosidir.

M A V Z U G A  O I D  A D A B I Y O T L A R  S H A R H I
Oliy ta’lim muassasalarining media imijini shakllantirish, uni strategik yo‘naltirish va moliyaviy jihatdan 

qo‘llab-quvvatlash zamonaviy ta’lim menejmentining ustuvor yo‘nalishlaridan biri sifatida xalqaro va mahalliy 
olimlarning tadqiqot obyektiга aylangan bo‘lib, ularning ilmiy qarashlari ushbu sohaning metodologik asosini 
tashkil etadi.

Xalqaro miqyosda Philip Kotler va Karen Fox o‘zlarining “Marketing for Higher Education” asarida 
universitet marketingini brendni shakllantirish va raqobatbardoshlikni oshirish nuqtayi nazaridan moliyaviy 
rejalashtirishni strategik resurs sifatida talqin etsalar, Kevin Lane Keller “Strategic Brand Management” 
fundamental tadqiqotida ta’lim muassasasi brend kapitalini yaratish va uni moliyaviy jihatdan ROI (Return on 
Investment) ko‘rsatkichlari orqali o‘lchash mexanizmlarini ilmiy asoslab beradi. Shuningdek, Christine Ennew va 
Nigel Waite kommunikatsion strategiya uchun alohida budjet bandlarini rejalashtirish zarurligini uqtirsa, María-
José Esteves, Laura Pérez, Pamela Boullier va Daniel Egret kabi tadqiqotchilar global universitetlar tajribasida 
moliyaviy resurslar va kommunikatsiya strategiyasining muvofiqlashtirilishi institutsional barqarorlikning garovi 
ekanligini qayd etadilar.

Mahalliy olimlardan B.O. Tursunov axborot xizmatlarining moliyaviy mustaqilligini oshirishni PR 
strategiyalarining muvaffaqiyati bilan bog‘lasa, M.M. Jo‘rayev raqamli infratuzilma uchun maxsus moliyaviy 
dasturlar ishlab chiqish g‘oyasini ilgari suradi. S. Komilova moliyaviy ta’minot va axborot siyosati o‘rtasidagi 
uzviy bog‘liqlikni iqtisodiy samaradorlik prizmasida tahlil qilib, manbalarni diversifikatsiya qilishni taklif etsa, Sh. 
Qodirov tomonidan ishlab chiqilgan konseptual model media strategiya va moliyaviy boshqaruv integratsiyasini 
institutsional jihatdan asoslaydi.

Umumlashtirib aytganda, adabiyotlar tahlili shuni ko‘rsatadiki, xalqaro tadqiqotlar ko‘proq strategik marketing 
investitsiyalariga e’tibor qaratsa, mahalliy olimlar ushbu nazariyalarni O‘zbekiston ta’lim tizimining real holatiga 
moslashtirgan holda media imijni moliyaviy qo‘llab-quvvatlashning amaliy modellarini ishlab chiqmoqdalar.

T A D Q I Q O T  M E T O D O L O G I YA S I
Tadqiqotni amalga oshirish davomida analitik tahlil, boshlang‘ich ma’lumotlarni yig‘ish, qiyosiy tizimli tahlil, 

respondentlar bilan ishlash, eksperiment, statistik analitika, matematik modellashtirish va grafik usullaridan 
foydalanildi. Nazariy bilimlarni shakllantirish uchun abstrakt-mantiqiy usuldan foydalanildi. Oliy ta’lim 
muassasalarining sifat indeksini aniqlash uchun analiz va sintez, proktoring, AML monitoring, ekspert baholash 
hamda ekonometrik modellashtirish usullaridan foydalanildi.

T A H L I L  V A  N A T I J A L A R
O‘zbekistonda oliy ta’lim tizimidagi islohotlar doirasida OTMlarga moliyaviy va akademik mustaqillik 

berilishi ularning boshqaruv modelini tubdan o‘zgartirdi. Strategik islohotlar natijasida oliy ta’lim bilan qamrab 
olish darajasi 2017-yildagi 9 foizdan 2026-yilga kelib 44 foizga yetkazildi.

2018-yilda respublikada jami 77 ta oliy ta’lim muassasasi faoliyat ko‘rsatgan bo‘lsa, 2026-yil holatiga ko‘ra 
ularning soni 207 tadan oshdi. Bozor iqtisodiyoti talablari asosida 74 ta nodavlat va 32 tadan ortiq xorijiy OTMlar 
hamda ularning filiallari tashkil etildi (1-rasm) [4].

1-rasm. 2018-2025-yillar davomida oliy taʼlim muassasalariga soni1

Talabalar kontingentining mazkur davrda 344,7 ming nafardan 1,6 million nafardan ziyodga oshishi 
(qariyb 4,7 barobar o‘sish) va ta’lim bilan qamrov darajasining 15 foizdan 44 foizgacha ko‘tarilishi oliy ta’lim 
muassasalari o‘rtasida abituriyentlarni jalb qilish uchun kuchli raqobatni yuzaga keltirdi.

Xorijiy OTMlar filiallari sonining 32 taga yetgani esa milliy universitetlardan xalqaro standartlarga mos 
media-kommunikatsiya va brending strategiyalarini talab etmoqda (2-rasm). 

2-rasm. 2019-2025-yillar davomida oliy taʼlim muassasalariga kirishga hujjat topshirgan abituriyentlar soni2

OTMlar sonining keskin ortishi ta’lim xizmatlari bozorida erkin raqobat muhitini yuzaga keltirdi. Endilikda 
abituriyent va talaba uchun kurash nafaqat ta’lim sifati, balki muassasaning jamiyatdagi nufuzi — media imiji 
orqali amalga oshirilmoqda.

Universitetning media imijini shakllantirish bevosita moliyaviy resurslarni talab etadi. OTM imijining 
an’anaviy tuzilmasi to‘ldirilgan hamda OTM imijiga ta’sir etuvchi omillar ro‘yxati kengaytirilgan. Imijning asosiy 
elementlari nomlarini (ta’lim xizmatlari imiji, iste’molchilar imiji, ichki imij, rektor va rahbarlar imiji, xodimlar 
imiji, vizual imij, ijtimoiy imij, biznes imij) saqlagan holda, muallif ularning mazmunini oliy ta’lim muassasalari 
faoliyatining maqsad va vazifalariga muvofiq ravishda ochib bergan (3-rasm).

1	  Muallif ishlanmasi
2	  Muallif ishlanmasi

3-rasm. Taʼlim sohasi isteʼmolchilari uchun oliy taʼlim muassasasi jozibadorlik omillari guruhlari tuzilmasi3 

Zamonaviy yondashuvlarda media imijni moliyalashtirish innovatsion texnologiyalar bilan chambarchas 
bog‘lanmoqda. Xususan, raqamli marketing, sun’iy intellekt asosidagi PR vositalari va ma’lumotlar tahliliga 
asoslangan kommunikatsiya strategiyalari moliyaviy resurslardan foydalanish samaradorligini sezilarli darajada 
oshiradi (4-rasm). 

4-rasm. Oliy ta’lim muassasalarida media imij moliyaviy ta’minotining amalga oshirish mexanizm tartibi4

O‘tkazilgan tadqiqotlar natijasida OTM media imijini shakllantirishning moliyaviy ta’minoti nafaqat 
ma’muriy-kommunikativ faoliyat, balki universitetning kapitallashuv darajasini oshiruvchi strategik investitsion 
mexanizm ekanligi ilmiy asoslandi. Tadqiqot davomida OTMning raqamli makondagi ko‘rinishi va uning 
moliyaviy barqarorligi o‘rtasidagi uzviy bog‘liqlik ekonometrik modellashtirish orqali isbotlanib, media aktivlarni 
boshqarishda “natijaga yo‘naltirilgan budjetlashtirish” tamoyillarini qo‘llashning yuqori iqtisodiy rentabelligi 
aniqlandi. Ilmiy natijalar shuni ko‘rsatadiki, media imij xarajatlarini xalqaro reyting indikatorlari bilan integratsiya 
qilish abituriyentlarni jalb qilish qiymatini optimallashtirishga va OTMning budjetdan tashqari mablag‘lari hajmini 
tizimli ravishda oshirishga xizmat qiladi. Shu nuqtayi nazardan, imij siyosatini moliyalashtirishning an’anaviy 
modellaridan voz kechib, uni universitetning strategik moliyaviy aktivi sifatida boshqarishning uslubiy asoslari 
takomillashtirildi.

Birinchidan, tadqiqot doirasida ishlab chiqilgan integral imij indeksi OTMning institutsional nufuzini kompleks 
baholash va moliyaviy resurslarni maqsadli taqsimlash imkonini beradi. OTMlarning media makonidagi 

3	  Muallif ishlanmasi
4	  Muallif ishlanmasi

institutsional nufuzini kompleks baholashda integral imij indeksi tarkibi 45 foiz raqamli kontent rivojlantirish, 30 
foiz IT infratuzilmani modernizatsiya qilish va 25 foiz onlayn kommunikatsiya kanallarini boshqarish ulushlarini 
belgilash maqsadga muvofiq. Tadqiqotlar shuni ko‘rsatadiki, 45 foiz raqamli kontent rivojlantirish iste’molchining 
(abituriyent, hamkor) qaror qabul qilishida vizual va mazmuniy ma’lumotlar eng yuqori ta’sir koeffitsiyentiga ega. 
Shuning uchun moliyaviy resurslarning asosiy qismi sifatli videokontent, ilmiy infografika va kreativ materiallar 
yaratishga yo‘naltirilishi ilmiy jihatdan asoslangan. Shuningdek, 30 foiz IT infratuzilmani modernizatsiya qilish 
raqamli kontentning uzluksiz yetkazib berilishini ta’minlovchi texnik bazaning minimal zaruriy qiymatidir.

2020–2025-yillar davomida Qozog‘iston, O‘zbekiston, Qirg‘iziston va Turkmanistondagi yetakchi oliy ta’lim 
muassasalarida universitet media imiji va obro‘sini baholovchi OTMIII indeksi barqaror o‘sish tendensiyasini 
namoyon etmoqda. O‘sishning asosiy omillari ilmiy sitatalarning ortishi, sayt faolligi va trafik, xalqaro hamkorlik 
va xorijiy talabalar soni hamda Google Trend orqali jamoatchilikdagi qiziqish hisoblanadi (5-rasm).

5-rasm. Oʻzbekistondagi oliy taʼlim muassasalari integral imij indeksi koʻrsatkichlari5

Ko‘plab universitetlar reytinglaridagi barqaror o‘sish an’anaviy akademik yutuqlar bilan faol raqamli 
mavjudlikni uyg‘unlashtirish orqali xalqaro imijni mustahkamlash zarurligini ko‘rsatadi. Bu esa OTMlarning 
nufuzini oshirish bilan birga, talabalarni jalb qilish, grantlar olish va xalqaro hamkorlikni kengaytirishga ham 
xizmat qiladi.

Ikkinchidan, OTMlarda investitsiya qaytimini oshirish maqsadida media ta’sirchanlik ko‘rsatkichlari hamda 
ta’lim xizmatlariga talab shakllanish ehtimolini hisobga oluvchi samaradorlikka qaratilgan budjetlashtirish 
transformatsiya qilinib, investitsion samaradorlik koeffitsiyentini 18 foiz etib belgilash maqsadga muvofiq. 
O‘tkazilgan tahlillar shuni ko‘rsatadiki, media imijga yo‘naltirilgan mablag‘larning kamida 18 foizlik qaytimi ta’lim 
muassasasining moliyaviy barqarorligini ta’minlash va keyingi rivojlanish bosqichlarini o‘zini o‘zi moliyalashtirish 
orqali qoplash imkonini beradi. Budjetlashtirishning ushbu modeli joriy etilganda, samarasiz kommunikatsiya 
kanallariga sarflanadigan mablag‘lar qisqarib, maqsadli auditoriya bilan ishlash jarayoni faollashadi.

Uchinchidan, mediakommunikatsion faoliyatga yo‘naltirilgan moliyaviy resurslar samaradorligini 
to‘g‘ri yo‘naltirish maqsadida shaffoflik, risklilik darajasi, strategik barqaror pozitsiya ko‘rsatkichlarini 
konsolidatsiyalashgan adaptiv budjet mexanizmi dolzarbligi bilan ahamiyatlidir. An’anaviy qat’iy 
budjetlashtirishdan farqli o‘laroq, adaptiv mexanizm tashqi media muhitning o‘zgaruvchanligini (bozor 
konyunkturasi, raqamli trendlar) hisobga oladi. Moliyaviy resurslarning shakllanishi raqamli monitoring 
(masalan, AML-monitoring) elementlari orqali nazorat qilinadi. Bu OTM boshqaruvining ochiqligini ta’minlab, 
institutsional ishonchni oshiradi. Media kampaniyalarning kutilgan natijani bermaslik ehtimoli (masalan, 
auditoriya qamrovining pastligi) iqtisodiy-matematik usullar bilan oldindan baholanadi. Moliyaviy resurslar risk 
darajasi past bo‘lgan, yuqori konversiyali kanallarga ustuvor ravishda yo‘naltiriladi. Taklif etilgan mexanizm real 
vaqt rejimida media ko‘rsatkichlarni tahlil qiladi. Agar ma’lum bir media kanal (masalan, maqsadli reklama yoki 
raqamli kontent) belgilangan 18 foizlik investitsion samaradorlikni bermayotgan bo‘lsa, tizim adaptiv ravishda 
resurslarni samaraliroq yo‘nalishga qayta taqsimlaydi. Bu esa “Smart-budjet”ning asosiy iqtisodiy yutug‘idir.

5	  Muallif ishlanmasi

To‘rtinchidan, oliy ta’lim muassasalarida media faoliyati ko‘rsatkichlari bilan kontrakt tushumlari o‘rtasida 
uzviy bog‘liqlikni inobatga olib, ijtimoiy tarmoqlardagi obunachilar soni, post ko‘rishlari va media xarajatlarining 
oshishi universitetlarning moliyaviy daromadlarining 2030-yillarga mo‘ljallangan kontrakt tushumlari prognoz 
qiymatlari ishlab chiqilgan. Oliy ta’lim muassasalarining asosiy moliyaviy manbalaridan biri bo‘lgan kontrakt 
tushumlari, avvalo, talabalar soni va kontrakt to‘lovlari miqdori bilan bevosita bog‘liqdir. Talabalar kontingentining 
ko‘payishi, ta’lim xizmatlariga bo‘lgan talabning ortishi hamda kontrakt narxlarining bosqichma-bosqich oshirilishi 
universitet tushumlarining uzoq muddatli o‘sishiga asos yaratadi. Shu bilan birga, bu omillar o‘z-o‘zidan yetarli 
bo‘lmay, ta’lim muassasasining bozor sharoitida raqobatbardoshligini ta’minlovchi qo‘shimcha mexanizmlarni 
talab etadi. Aynan shu nuqtada universitetlarning media imiji va axborot siyosati moliyaviy natijalarga sezilarli 
ta’sir ko‘rsatuvchi muhim omil sifatida namoyon bo‘ladi (1-jadval).

1-jadval. Universitet toʻlov kontrakt tushumlarining prognoz modellari6

№ Model turi Trend tenglamasi Determinatsiya 
koeffitsiyenti MAPE(%)

1. Chiziqli trend Yt ​= 47200+118300t 0.84 17.27
2. Kvadrat model Yt ​= −92000+265000t−24500t2 0.93 5.78
3. Logorofmik model Yt ​= 132500+210400ln(t) 0.78 29.13
4. Eksponensial model ln(Yt ​) = 11.93+0.326t 0.96 8.48
5. ARIMA(1.1.1) Δ Yt ​= 0.41ΔYt-1 ​−0.37εt−1​ 0.89 8.23

So‘nggi yillarda oliy ta’lim bozorida raqobatning kuchayishi universitetlarni an’anaviy marketing 
yondashuvlaridan voz kechib, raqamli media va ijtimoiy tarmoqlarga tayanishga majbur qilmoqda. Media 
xarajatlari, ijtimoiy tarmoqlardagi faollik, auditoriya qamrovi va obunachilar sonining oshishi universitet 
brendining tanilish darajasini kuchaytirib, natijada talabalar oqimining ko‘payishiga olib keladi. Bu jarayon 
kontrakt tushumlarining faqat chiziqli emas, balki tezlashib boruvchi o‘sish xususiyatiga ega ekanini ko‘rsatadi. 
Shu sababli tushumlar dinamikasini tahlil qilish va prognozlashda turli trend va vaqt qatori modellarini qo‘llash 
zarurati yuzaga keladi.

X U L O S A  V A  T A K L I F L A R
Raqamli transformatsiya va oliy ta’lim tizimidagi moliyaviy mustaqillik islohotlari sharoitida universitet 

media imiji subyektni tanitish vositasidan OTMning iqtisodiy barqarorligini ta’minlovchi strategik nomoddiy 
aktivga aylandi. OTMning media makondagi nufuzini kompleks baholashda raqamli kontentni rivojlantirish, 
IT infratuzilmani modernizatsiya qilish va onlayn kommunikatsiya kanallarini boshqarish ulushlarining ilmiy 
asoslanishi moliyaviy resurslarni eng yuqori natija beradigan yo‘nalishlarga maqsadli taqsimlash imkonini yaratdi. 
Media faoliyatni moliyalashtirishda investitsion samaradorlik koeffitsiyenti OTMning moliyaviy barqarorligi va 
resurs qaytimi (ROI) o‘rtasidagi eng maqbul muvozanat nuqtasi hisoblanadi.

Shuningdek, risklarni baholash va strategik barqarorlik ko‘rsatkichlarini birlashtirgan adaptiv budjetlashtirish 
modeli moliyaviy mablag‘larning noo‘rin sarflanishini qisqartirishga xizmat qildi. Yangi yondashuv OTM imijini 
moliyalashtirishni “raqamli kapital yaratish” bosqichiga olib chiqishni nazarda tutadi. Bu universitetning nafaqat 
ta’lim sohasida, balki raqamli iqtisodiyotning to‘laqonli subyekti sifatida shakllanishiga xizmat qiladi.

